
MINISTRIA E FINANCAVE DHE EKONOMISË
    
Raport për rezultatet e konsultimeve publike

1. Titulli i draft aktit
      Projekligji "Për llogarinë e pagesave me shërbime bazike".


2. Kohëzgjatja e konsultimeve

· Projektligji është konsultuar përgjatë periudhës Nëntor-Dhjetor 2021,  me bankat dhe Shoqatën Shqiptare të Bankave, nëpërmjet publikimit në faqen e internetit të BSH dhe dërgimit shkresor i publikimit për konsultim të projekt-ligjit te subjektet. 
· [bookmark: _GoBack]Projektligji është hedhur në RENJK, në datën 01 Shkurt 2023 – 01 Mars 2023, pra periudha ku është publikuar në regjistrin elektronik.

3. Metoda e konsultimit
1- Projektligji është konsultuar së pari me bankat dhe Shoqatën Shqiptare të Bankave, si subjekte të këtij ligji, përgjatë periudhës Nëntor-Dhjetor 2021. Komunikimi është kryer nëpërmjet publikimit në faqen e internetit të BSH dhe dërgimit shkresor i publikimit për konsultim të projekt-ligjit te subjektet 
2- Kryerja e procesit të konsultimit publik nëpërmjet publikimit në RENJK gjatë periudhës 1 shkurt – 1 mars 2023. Gjatë këtij procesi ligji i rishikuar është dërguar te ministritë e linjës, komisioneri për mbrojtjen e të dhënave personale, Zyra Kryenegociatorit dhe te Shoqata e Bankave. 
3- Referuar përcaktimit të kategorive sociale në ligj është komunikuar në rrugë shkresore me Ministrinë e Shëndetësisë dhe Mbrojtjes Sociale si dhe komunikuar me e-mail me ISSH nëpërmjet Ministrisë së Ekonomisë dhe Financave, të cilët kanë përcjellë sugjerimet e tyre mbi përcaktimin e këtyre kategorive së bashku me legjislacionin përkatës. 
4- Takim konsultativ me prezencë me  një prej bankave më të mëdha në sistem. 

4. Palët e interesit të përfshira
1. Qytetarët dhe publiku nëpërmjet platformës RENJKP, duke patur 515 shikime;
2. Institucionet shtetërore  në kuadër të procesit të bashkërendimit ishin tre, përfshirë Ministrinë e Drejtësisë, Komisioneri për mbrojtjen e të dhënave personale dhe Kryenegociatori;
3. Dymbëdhjetë Banka të nivelit të dytë dhe Shoqata Shqiptare e Bankave.
5.  Paqyra e komenteve të pranuara me arsyetimin e komenteve të pranuara/realizuara.
Gruponi komentet/propozimet e pranuara sipas çështjes që ato ngritën:
Gruponi komente të ngjashme së bashku dhe renditni palët e interesuara që i ngritën ato:
Shpjegoni cili ishte vendimi i marrë dhe sqaroni shkurtimisht arsyet për të.

	Çështja e adresuar
(psh. Përkufizimi i ri i .... kushtet për regjistrimin e...., regulimi i...., etj)
	Komenti

(grumbulloni dhe përmblidhni komente identike/ të ngjashme nga palët e ndryshme të interesuara së bashku) 
	Palët e interesuara 
(renditni të gjitha ata që adresuan çështje në mënyrë të ngjashme)
	Vendimi

(I pranuar/ I pranuar pjesërisht/ I refuzuar)
	Justifikimi 

	1- Trajtimi i kërkesave të kuadrit rregullativ për parandalimin e pastrimit të parave në procesin e hapjes së llogarisë së pagesës me shërbime bazike.  

	Ka patur paqartësi lidhur me zbatueshmërinë e kërkesave të ligjit për parandalimin e pastrimit të parave lidhur me dokumentacionin justifikues për burimin e të ardhurave duke qenë se ligji nuk ka dallime tek konsumatorët në lidhje me nivelin e të ardhurave apo statusin e punësimit apo për trajtimin e shtetasve të huaj me leje qëndrimi të përkohshëm, të cilët përfshihen në përkufizimin e rezidentit në ligj.  

	Bankat e nivelit të dytë
	
Refuzuar
	Është sqaruar se sikurse për çdo llogari tjetër, edhe për këtë llogari, banka duhet të zbatojë kërkesat ligjore për PPP/FT dhe për çdo rast do kryejë vigjilencën e duhur apo vigjilencën e zgjeruar, sipas rastit. Në rastin e një llogarie pagesash me shërbime bazike, klienti duhet të paraqesë një interes të vërtetë (genuine interest) për të patur një llogari të tillë. Kjo nënkupton që klientit i duhet kjo llogari për të përfituar një të ardhur e cila mund të jetë një pagesë asistence, një pagë ose një formë tjetër e ardhur dhe nuk ka llogari për ta përfituar. Në këtë kuptim dokumenti përkatës që do të vërtetojë këtë të ardhur do shërbejë edhe si dokumentacion justifikues për burimin e të ardhurave.

Referuar përkufizimit të rezidentit në ligj, është sqaruar se kuptimi i këtij përkufizimi është i aplikueshëm vetëm për qëllime të zbatimit të dispozitave të këtij ligji dhe nuk pengon bankat në zbatimin e vigjilencës së zgjeruar apo mohon të drejtën e bankës, që në rastet kur kjo kategori klientësh, pavarësisht se  bie, për qëllime te këtij ligji në kategorinë “rezident””, të zbatojë kërkesat e ligjit nr. 9917/2008, i ndryshuar, për vigjilencën e zgjeruar.  


	2- Kushtet për hapjen e llogarisë së pagesave me shërbime bazike
	Është ngritur problemi i mënyrës së verifikimit dhe respektimit të afatit kohor të parashikuar në ligj lidhur me pasjen ose jo nga ana e klientit të një llogarie pagesash ekzistuese në një bankë tjetër si pjesë e procedurave të hapjes së llogarisë bazike.

	Bankat e nivelit të dytë
	Pjesërisht i pranuar
	Për të realizuar kontrollin që konsumatori nuk ka llogari pagesash (duke përfshirë edhe llogarinë bazike) në një Bankë tjetër, ligji parashikon formën e vetëdeklarimit nga ana e klientit dhe ligji i lë hapësirë Bankës për të verifikuar më pas vetë këtë deklarim. Verifikimi i vetëdeklarimit të klientit mbetet në vendimmarrjen e Bankës. Ky proces është parashikuar për t’u kryer nga banka duke qenë se hapja e llogarisë bazike mbart kosto për bankën. Verifikimi mund të realizohet nëpërmjet komunikimeve zyrtare me bankat e tjera, apo duke nënshkruar marrëveshje midis bankave për këtë qëllim.  Një alternativë tjetër do të ishte aksesi në Regjistrin e Llogarive. Në mungesë të një aksesi të drejtpërdrejtë mund të bëhet komunikim zyrtar me Drejtorinë e Përgjithshme të Tatimeve (DPT).   
Ndërkohë, në kushtet e problematikës së shfaqur për respektimin e afatit kohor për këtë verifikim është konsideruar zgjatja e afatit nga 10 në 15 ditë pune. 


	3- Përcaktimi i kategorive të konsumatorëve që do të përfitojnë nga mundësia për të hapur llogari pagesash me shërbime bazike dhe tarifat e arsyeshme që ajo ofron. 
	Është kërkuar që llogaria e pagesave me shërbime bazike të ofrohet vetëm për kategorinë e konsumatorëve vulnerabël. Është ngritur problematika sesi do të veprohet me klientët ekzistues të cilët përfshihen në kategorinë e konsumatorëve vulnerabël por kanë edhe produkte të tjera në bankë. 

	Bankat e nivelit të dytë
	Refuzuar 
	Produkti i llogarisë bazike, bazuar edhe në standardet Evropiane, ofrohet për të gjithë konsumatorët. Por, funksionaliteti i kufizuar i llogarisë bazike dhe atraktiviteti i ulët i saj nisur nga numri i kufizuar i shërbimeve që ajo ofron, e orienton atë drejt një grupi të kufizuar konsumatorësh me të ardhura të ulëta dhe nevoja të pakta për transaksione pagesash. 
Në rastet kur klientët kanë edhe produkte të tjera në bankë të tilla si depozita apo investime, atëherë nevoja reale (geniune interest) për të patur një llogari bazike nuk përmbushet.
Mbetet në vlerësimin e bankës mbi rastet dhe trajtimin e tyre bazuar në historikun që ajo ka me klientin dhe marrëdhëniet e ndërtuara me të.  


	4- Përcaktimi i tarifës së arsyeshme për shërbimet e pagesave që kryhen nëpërmjet kartave të krediti dhe/ose debitit. 
	Është ngritur problemi i përcaktimit të tarifave të arsyeshme në rastin e pagesave me kartë debiti (karta e kreditit nuk është pjesë e shërbimeve në llogarinë bazike) kur karta përdoret në ATM e një banke tjetër. Apo në rastin e pagesave me kartë kur karta përdoret jashtë territorit të RSH (Visa apo MasterCard), se si do respektohet kushti i tarifës së arsyeshme dhe kufizimi i veprimeve vetëm brenda RSH.  

	Bankat  e nivelit të dytë
	I pranuar
	Në lidhje me transaksionet e pagesave përmes një karte, në projekt ligj është shtuar parashikimi ku sqarohet aplikimi i tarifave për transaksionet jashtë territorit të Republikës së Shqipërisë sipas politikës së brendshme të bankës për përcaktimin e tarifave.
Gjithashtu është shtuar edhe parashikimi mbi vendosjen e tarifave për transaksionet që nuk kryhen në bankomatet (ATM) e vetë bankës, ku edhe në këtë rast tarifat që do të aplikohen do të jenë sipas politikës së brendshme të bankës për përcaktimin e tarifave. 


	5- Përcaktimi i kategorisë së konsumatorëve që i përkasin shtresës vulnerabël dhe do të përfitojë nga ofrimi i shërbimeve bazike të pagesave  pa kosto/ me tarifë zero.
	Është kërkuar që në projektligj të përcaktohet në mënyrë të qartë se cilët janë autoritetet shtetërore që duhet të konfirmojnë se konsumatori është përfitues nga asistenca sociale, apo dokumentin që konsumatorët duhet të paraqesin pranë bankës, mbi bazën e të cilës banka duhet të bëjë klasifikimin e tyre në kategorinë e klientëve që përfitojnë shërbime në llogarinë bazike me tarifë zero. 

	Bankat  e nivelit të dytë
	I pranuar
	Projektligji referon legjislacionin përkatës në fuqi për çdo kategori vulnerabël të parashikuar për përfitimin e tarifës zero. Banka duhet t’i referohet zbatimit të këtij legjislacioni dhe akteve respektive në zbatim që përcaktojnë dokumentin/vërtetimin që i jep të drejtën konsumatorit/individit për të përfituar asistencën/ndihmën sociale. 


	6- Kërkesat për kontratën e llogarisë së pagesave me shërbime bazike 
	Është sugjeruar që kërkesat për kontratën “tip” të mos jenë të përgjithshme duke i bërë referencë vetëm legjislacionit për shërbimet e pagesave, por sugjerojmë që të përmenden kërkesat kryesore që duhet të përmbushi një kontratë “tip”.

	Bankat  e nivelit të dytë
	
Refuzuar 
	Është sqaruar se Banka, në zbatim të dispozitave të këtij ligji, harton rregullore dhe procedura të brendshme që rregullojnë hapjen e llogarisë si edhe dokumentacionin përkatës që vlerësohet i nevojshëm për hapjen e llogarisë. Kontrata edhe për këtë lloj marrëdhënie (kontratat e llogarisë se pagesave me shërbime bazike) rregullohet nga Kodi Civil dhe nuk mund të parashikohet në këtë ligj një tip i saj pasi prevalon rregullimi që bëhet nga Kodi, ndërsa, ajo është subjekt i plotësimit të kërkesave të ligjit nr.55/2020. 


	7- Përcaktimi i formës së komunikimit me klientin referuar mënyrave të ndryshme të komunikimit. 
	Është kërkuar qartësimi që komunikimi me klientin (mënyra e njoftimit me shkrim) të jetë në përputhje edhe me rregulloret e tjera ku konsiderohet njoftimi me mjete të qëndrueshme komunikimi.

	Bankat  e nivelit të dytë
	I pranuar
	Komenti është konsideruar dhe aty ku ka qenë  “njoftimi me shkrim”  është rishikuar në “ njoftimi me shkrim, në letër ose nëpërmjet mjeteve të qëndrueshme të komunikimit” .


	8- Konvertimi i llogarisë aktuale të pagesave në llogari pagesash me shërbime bazike 
	Është sugjeruar të mos lejohet konvertimi i llogarive ekzistuese në llogari bazike. Kjo do të shkaktojë një humbje shumë të madhe në profitabilitetin e bankës.
	Bankat  e nivelit të dytë
	 Refuzuar
	Është sqaruar se qëllimi kryesor i këtij projektligji është nxitja e përfshirjes financiare të konsumatorëve. Në këtë kuptim, ligji synon rritjen e numrit te llogarive për konsumatorët të cilët nuk kanë aktualisht llogari bankare, duke synuar afrimin e shtresave vulnerabël drejt sistemit bankar, por pa cënuar të drejtën e çdo konsumatori për pasjen e një llogarie bazike. 
Llogaritë ekzistuese që do të përmbushin kushtet për t’u konvertuar në llogari bazike, gjithmonë nëse klienti e kërkon këtë mundësi, do të jenë ato llogari që ofrojnë shërbime të kufizuara si dhe  zotërohen nga klientë të cilët nuk kanë llogari apo shërbime të tjera në bankë apo në banka të tjera, ose zotërohen nga klientë të cilët i përkasin grupit të konsumatorëve vulnerabel. Në këtë kuptim, pritshmëria e efekteve të projektligjit, është rritja e numrit të llogarive të reja më tepër sesa konvertimi i llogarive ekzistuese. Për këtë arsye, edhe efekti nuk pritet të jetë i lartë në përfitueshmërinë e bankës.


	9- Kundravajtjet administrative dhe sanksionet
	Lista e kundravajtjeve është komentuar se është e gjerë dhe se duhet të ketë një kategorizim të shkeljeve të cilat posaçërisht përbëjnë një shkelje themelore të zbatimit të ligjit,

	Bankat  e nivelit të dytë
	I refuzuar
	Kategorizimi i shkeljeve dhe masave nuk mund të parashikohet dhe të jetë shterues. 
Në piken 2 të nenit 15 të projektligjit janë listuar (në menyrë shteruese) shkeljet. Ndërsa masat ndëshkuese, nuk janë listuar në menyrë shteruese por janë përcaktuar brenda një shume të caktuar minimale dhe maksimale në përputhje dhe me ligjin për kundravajtjet administrative. 
 Pra, do të jetë një proces i gjykueshëm nga autoriteti mbikëqyrës bazuar në parashikimet ligjit për kundravajtjet administrative.

